Nafarroako Parlamentuko Mahaiak, 2009ko apirilaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas del Parlamento de Navarra parlamentu-taldeak aurkezturiko jabeldura, kultur ekintzaren arloko politika orokorrari buruzkoa.

2. Jabeldura hau Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

Iruñean, 2009ko apirilaren 30ean

Lehendakaria: Elena Torres Miranda

JABELDURAREN TESTUA

Samuel Caro Sádaba, Socialistas del Parlamento de Navarra parlamentu-taldearen eledunaren ondokoak, Legebiltzarreko Erregelamenduko 181. artikuluan eta hurrengoetan xedatuaren babesean, kultur ekintzaren arloko politika orokorrari buruzko jabeldura hau aurkeztu du:

Jabelduraren azalpena

Nafarroako Foru Eraentza Berrezarri eta Hobetzeari buruzko Lege Organikoaren 44. artikuluan jasotzen denez, Nafarroaren eskumen esklusiboa da, besteak beste, “Estatuarekin koordinaturik, kulturaren gainekoa” (8. idatz-zatia); “historia, arte, monumentu, arkitektura, arkeologia, eta zientzia arloko ondarearen gainekoa ere –horrek, halere, ez ditu ezertan galaraziko Estatuak ondare hori esportazioaren eta lapurretaren aurka babesteko dituen ahalmenak–“ (9. idatz-zatia); “arte ederren sustapenarekin eta irakaskuntzarekin zerikusia duten erakundeak” (11. idatz-zatia); “ikuskizunak” (15. idatz-zatia); “irakaskuntza, kultura, arte, ongintza, laguntza eta gisako izaera duten elkarteak, beren egitekoak nagusiki Nafarroan betetzen badituzte” (19. idatz-zatia).

Urtarrilaren 24ko 335/1986 Errege Dekretuaren bidez, Nafarroako Foru Komunitatera eskualdatu ziren Estatuko administrazioaren eginkizun batzuk; hain zuzen, kulturaren, kirolen eta gizarte laguntzaren eta gizarte eta kultur sustapenaren arloetakoak. Eskualdaturiko eginkizun eta zerbitzuen artean daude ondareari, artxibo eta liburutegiei, musikaren sustapenari, zinearen sustapenari, sorkuntza literarioa bultzatzeari edota xede kulturala duten azpiegiturak sortzearen eta mantentzeari buruzkoak.

Arlo horien guztien eta aipatzen ez diren beste batzuen kudeaketa eta garapena da, oro har, gobernu baten “kultur politika” deitu daitekeena, kasu honetan, Nafarroako Gobernuarena.

Kultur ekintzak edo jarduerak izan behar du zenbait planetan zehazturiko printzipio eta xede batzuen ondorio, irizpide politiko jakin batzuekin bat datozenak, argi-iturri duten ideologiaren arabera. Soilik hitz egin daiteke kultur politikaz, kultur jarduerak eta horiek txertatzen diren proiektuak helburu haiekin bat badatoz. Kultur jardueren batuketa ez da, berez, kultur politika baten adierazle; aldiz, sarri kultur politika berariazko baten faltaren isla izaten da.

Kultura eta Turismo Departamentuaren egitura organikoan –hori izan zen Gobernuaren hautu estrategikoa 2003an–, hasierako zalantza batzuen ostean, ikus daiteke Kultura Zuzendaritza Nagusi bat eta Turismo Zuzendaritza Nagusi bat daudela, departamentuko Idazkaritza Teknikoaz gain. Kultura Zuzendaritza Nagusiaren barruan, badira zenbait zerbitzu, erabat sendotuta daudenak: Ondare Historikoaren Zerbitzua, Artxiboen eta Dokumentu Ondarearen Zerbitzua, Museoen Zerbitzua, Liburutegien Zerbitzua eta Kultur Ekintza Zerbitzua. Horietaz gain, bada Sustapen, Edizio eta Teknologia Berrien Atala, zuzenean Kultura Zuzendaritza Nagusiaren mendean dagoena.

Kultur Ekintza Zerbitzua da lan-zama handienetakoa duena; izan ere, bere gain hartzen ditu programa artistiko gehienak,  kultur arloko azpiegiturekin zerikusia duten deialdi eta laguntzez gain. Nafarroako kultur ekintzak aldaketa kuantitatibo eta kualitatibo asko izan ditu 1986an kultur arloko transferentziak eskualdatu zirenetik iragan diren 20 urteotan. Halaber, ahalegin handia egin da azpiegituren arloan eta aurrerapen handia egin da kultur etxe eta gune eszenikoen sareari dagokionez.

Hala ere, aurrerapen horrek gehiago dirudi foru erkidegoan izandako gobernu desberdinen ekintzen inertziaren ondorio, ongi pentsatu eta zehaztutako prozesu estrategiko baten eragina baino. Harrigarria da azken bi hamarkadetan Kulturaren Liburu Zuririk ez egin izana, eta harrigarria da ere ez izatea plan estrategiko bat, auziaren egoera aztertu, helburuak zehaztu, xedeak ezarri eta lanerako aurrekontu-mugak aurreikusteko. Eta jokamolde hori, zeina XX. mendeko 80etan aitzindaritzat eta 90etan berrikuntzatzat joko baitzen, gaur egun, XXI. mendeko lehen hamarkada amaitzear denean, ezinbestekoa da nolabaiteko modernotasunaren bidetik jotzeko, beste zenbait hirik, eskualdek, diputaziok, erkidegok eta Espainiako Gobernuko Kultura Ministerioak berak egin duten moduan.

Legegintzaldiko lehen zatia amaitzera doanean, nabarmen interesgarriak diren zenbait plan partzial jarri dira abian, zeinetan gure taldeak ekimen garrantzitsua izan baitu –INACC abian jartzea, Arte Garaikidea Sustatzeko Plana, Kultur Turismoari buruzko Plan Zuzendaria, Donejakue Bidearen Departamentuarteko Plan Orokorra, Nafarroako Kultur Ondareari buruzko Hirurteko Plana, besteak beste–, eta, dirudienez, iritsi da unea kultur ekintzaren arloko politikaren azterketa sakona egiteko, sektorea ebaluatzeko, aztertzeko eta bultzatzeko beharrezkoak jotzen diren neurriak ezartze aldera.

Sektoreak ekimen hori eskatzen du, ikusten duelako urtetik urtera errepikatzen direla zenbait programa, jarduera, deialdi eta funtzionatzeko modu, zerikusi gutxi dutenak sortu ziren garaiarekin eta hausnarketa sakona eta lasaia eskatzen dutenak, Nafarroako kultur ekintzak XXI. mendeko bigarren hamarkadan jorratu beharreko bide berriei buruz. 

Hori guztia oharkabean igaro da, beharbada, Nafarroan azken hiru bosturtekoetan bizi izan duguna bezalako oparoaldi ekonomikoan, baina behar-beharrezkoa da gaur egungo krisialdian; izan ere, kultur politikak, oro har, horren eragina pairatuko du bereziki. Ezinezkoa bada baliabide gehiago izatea, beharrezkoa da ahalegin handiagoa egitea eskuragarri dauden baliabideei ahalik eta etekin handiena ateratzeko. Ezin bada gehiago inbertitu, hobeto kudeatu ahal eta behar da, bistakoa denez.

Hausnarketa horiek guztiak kontuan hartuta, komenigarria litzateke jakitea eta eztabaidatzea Gobernua ere bat ote datorren kultur ekintzaren arloko politika orokorrari buruzko ikuspegi horrekin, zenbait ekintza abian jartze aldera, metaturiko zabarkeriekin amaitzeko, dauden arazoak konpontzeko eta abian diren ekimen egokiak bultzatzeko. 

Hori dela eta, Socialistas del Parlamento de Navarra parlamentu-taldeak  musikaren arloko politika orokorrari buruzko jabeldura hau aurkeztu dio Nafarroako Gobernuari, jakiteko zer helburu lortu nahi diren, zer jarduera-ildo dauden abian eta zein den Gobernuaren jardueraren balantzea Foru Gobernuaren kultur politikaren testuinguru orokorrean. 

